
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

વ્યાસ વસિષ્ઠ માર્કંડેય મુની, લાગી વેદતણી ત્યાં ધુની;

અનમી હંકારી જે શૂર, નારીથી પ્રગટ્યાં એ નૂર. ૬૧૩

જોગી ભોગી સિદ્ધ સુજાણ, સૌનાં વનિતા થકી વખાણ;

પંડિત ન્યાયી ડાહ્યા ઘણા, તે સૌ તન છે તરુણીતણા. ૬૧૪

નારી મોટી નરથી ઘણું, સર્વે તેજ તે નારી તણું;

સ્ત્રી અંબે આરાસુરતણી, તેશું પ્રીત કીજે અતિ ઘણી. ૬૧૫

તે આગળ રહીએ કર જોડ, જુગમાં સ્ત્રીકેરી નહિ જોડ;

તેથી જશ જગમાં પામિયે, વેદના દુઃખ સર્વે વામિયે. ૬૧૬

પરનારીપર ન ધરો કામ, રાખે પ્રીત તો રુઠ્યો રામ;

પરનારી તે વિષની શૂળ, ડાહ્યા નર તે રહેજો દૂર. ૬૧૭

પરનારીપર ધરે જે સ્નેહ, તેના તો વાંકા નવ ગ્રેહ;

કામિનીને જિતી જેહણે, જુગ બાધો જિત્યો તેહણે. ૬૧૮

છેલ્લો અક્ષર કહું છું સહી, પરનારી સંગ કરવો નહીં.



દોહરા.



નંદરાયતણી કથા, કવિત ચાતુરી ભેદ;

શ્રોતા વક્તા સાંભળો, કોય ન કરશો ખેદ. ૬૧૯

કથા પુનિત નંદરાયની, સુણે શીખે કે ગાય;

વિજોગ ભાંગે તેહનો, આશા પૂરણ થાય. ૬૨૦

જ્ઞાન હૃદેમાં ઉપજે, કુબુદ્ધિ ન વ્યાપે દેહ;

સત્ય ઉપર મનસા રહે, નારાયણસું સ્નેહ. ૬૨૧

સત્ય રાખ્યું સતીતણું, રાખ્યું જગમાં નામ;

લાજ રાખો સહુ લોકની, કરજો રુડું કામ. ૬૨૨

શ્રીગોડ માળવી વિપ્ર શુભ, અમદાવાદમાં વાસ;

સુત શ્રી વિરેશ્વરતણો, વારુ બુદ્ધિવિલાસ. ૬૨૩

સેવક સહુ કવિતાતણો, શિવ પૂજન પરતાપ;

સામળભટ કવિતા કહે, ઈષ્ટકૃપાથી આપ. ૬૨૪

માતર પ્રગણામાં રવિ, સિંહુજ સકળ શુભ ગામ;

કણબી કરણ સમો વસે, રખીયલ રુડું નામ. ૬૨૫

તેણે કથા એ સાંભળી, સામળ ભટની પાસ;

ગ્રંથ પૂરણ કર્યો સહી, નૌતમ રસિક વિલાસ. ૬૨૬

